
SIARAN MEDIA

FAMA SASAR NILAI JUALAN RM750,000 MENERUSI JAM MEGA KELANTAN 2026

KOTA BHARU, 23 Mei 2026 – Lembaga Pemasaran Pertanian Persekutuan (FAMA) menganjurkan Program Jualan Agro MADANI Mega @ Kelantan 2026 selama tiga hari bermula 22 hingga 24 Mei 2026 bertempat di Blok A dan Tapak Parkir RTC Kelantan. 
Program yang berlangsung dari jam 9.00 pagi hingga 11.30 malam menjadi tumpuan utama rakyat Kelantan bagi mendapatkan pelbagai produk agromakanan segar dan keperluan harian pada harga lebih rendah berbanding pasaran semasa.
Majlis perasmian telah disempurnakan oleh YBhg. Dato’ Luqman bin Ahmad,                 Timbalan Ketua Setiausaha (Pembangunan) Kementerian Pertanian dan Keterjaminan Makana (KPKM) pada hari ini. Turut hadir ialah YBrs. Encik Abdul Rashid Bin Bahri, Ketua Pengarah FAMA bersama barisan pengurusan kanan FAMA serta agensi di bawah KPKM.
Program Jualan Agro MADANI merupakan inisiatif kerajaan yang dilaksanakan oleh FAMA dengan kerjasama Lembaga Pertubuhan Peladang (LPP) dan Lembaga Kemajuan Ikan Malaysia (LKIM) bagi membantu rakyat mendapatkan bekalan makanan segar dan keperluan asas pada harga berpatutan. Program ini juga merupakan penjenamaan semula kepada program Jualan Terus Dari Ladang (JTDL) yang telah dilancarkan oleh YB Datuk Seri Haji Mohamad Bin Sabu, Menteri Pertanian dan Keterjaminan pada tahun 2023.
Penganjuran Jualan Agro MADANI Mega @ Kelantan 2026 membawa konsep “low cost, high impact” yang memberi manfaat secara langsung kepada pengguna dan usahawan tempatan. Melalui program ini, pengguna boleh menikmati penjimatan antara 10 hingga 30 peratus bagi pelbagai komoditi terpilih termasuk sayur-sayuran, buah-buahan, ayam, ikan, daging, telur, barangan runcit serta produk industri makanan dan asas tani.
Sebanyak enam kluster utama disediakan sepanjang program berlangsung iaitu Kluster Makanan Popular dan Viral, Kluster Segar, Kluster Industri Asas Tani, Kluster Florikultur, Kluster Kraftangan serta Pameran Agensi. 

Selain jualan produk agromakanan, pengunjung turut disajikan dengan pelbagai pengisian menarik seperti persembahan kebudayaan, dikir barat, sukan rakyat, pertandingan mewarna, autoshow, petting zoo, cabutan bertuah dan kempen galakan makan buah-buahan tempatan.
Antara tarikan utama program ialah Jualan Istimewa Kombo MADANI yang menawarkan gabungan produk segar seperti telur, sayur dan mee kuning pada harga promosi RM10 berbanding harga asal RM15. Selain itu, jualan daging segar tempatan turut ditawarkan pada harga istimewa RM20 sekilogram dan harga “happy hour” RM15 sekilogram. Sebanyak 9,900 unit kupon bernilai RM5 turut disediakan kepada pengunjung bagi pembelian produk segar terpilih seperti ayam, daging, ikan, buah-buahan dan sayur-sayuran.
Pengunjung juga berpeluang menerima baucar Agrobazaar Online bernilai RM5 bagi setiap pembelian RM15 dan baucar RM10 bagi pembelian RM30 ke atas di reruai pameran FAMA. Inisiatif ini dilihat mampu membantu mengurangkan kos sara hidup rakyat di samping menggalakkan pembelian terus daripada usahawan tempatan tanpa melibatkan orang tengah.
Program Jualan Agro MADANI telah mencatatkan pencapaian memberangsangkan sejak diperkenalkan pada tahun 2023. Sepanjang tahun 2025, sebanyak 4,695 program telah berjaya dilaksanakan di seluruh negara dengan nilai jualan mencecah RM101 juta serta memberi manfaat kepada lebih 6.89 juta pengguna. Bagi tahun 2026 sehingga 10 Mei lalu, sebanyak 509 program telah dilaksanakan dengan nilai jualan RM7.77 juta.
Bagi penganjuran di Kelantan, program ini menyasarkan kehadiran seramai 50,000 pengunjung dengan sasaran nilai jualan sebanyak RM750,000. Sebanyak 204 lot jualan melibatkan 204 usahawan dan pempamer disediakan sepanjang program berlangsung termasuk penyertaan daripada usahawan Pasar Tani Kekal RTC Kelantan.
Penganjuran Jualan Agro MADANI Mega @ Kelantan 2026 diharap dapat menjadi platform terbaik dalam memperkukuh rantaian pemasaran hasil agromakanan tempatan, meningkatkan pendapatan usahawan serta memperluaskan akses rakyat terhadap bekalan makanan berkualiti pada harga berpatutan selaras dengan aspirasi kerajaan dalam memperkukuh agenda keterjaminan makanan negara.
#####
Disediakan oleh:
Cawangan Korporat & Advokasi FAMA
Kementerian Pertanian dan Keterjaminan Makanan

